
						விக்கிமூலம் இலிருந்து

					

					


					
					
					இப்பக்கம் மெய்ப்பு பார்க்கப்படவில்லை
அது, நட்சத்திர ஹோட்டல்களிலேயே, ஐந்து நட்சத்திரம். செயற்கையாக சிருஷ்டிக்கப்பட்ட உயரத்தில், தரையில் இருந்து இருபதடிக்கு மேலே இருந்த அதன் நுழைவாசலுக்கே ஊட்டி, கொடைக்கானலுக்குப் போவதுபோல், வளைந்து வளைந்து போடப்பட்ட ஹேர்பின் வளைவுகள்; பலமாடிக் கட்டிடம். ஏழெட்டுக் கண்ணாடிக் கதவுகள். கட்டிடத்திற்கு முன்னால், நீச்சல் குளம் மாதிரி, செவ்வக வடிவத்தில அமைந்த பள்ளப் பகுதி. பெரிய இடத்துப் பிள்ளைகளை, சின்ன இடத்துச் சிறுவர், சிறுமிகள் சாலைகளில் தள்ளிக் கொண்டு போவார்களே, அந்த வண்டி மாதிரியன அணைப்புச் சுவர் கொண்ட பள்ளம் அதில் முழுஅளவு நீர் இருப்பது போரலவும், ஆழத்தை அறிய முடியாதது போன்ற பிரமை, அந்தக் குளம் கட்டிட அடித்தளமான இருபதடி தொலைவையும் கடந்து, மேலும் கீழ்நோக்கிப் போயிருக்கும் என்பது போன்ற தோரணை. எவராவது உணர்ச்சி வயப்பட்டு, குறிப்பதற்காகக் குதித்தால், முப்பத்திரண்டு பற்களும் கீழே விழும். ஒருவேளை ஹோட்டல் நிர்வாகம், அந்தப் பற்களைப் பொறுக்கி, காட்சிக்கு வைக்கலாம் என்பது வேறு விவகாரம் அந்தக் குளத்தில் நீரும் கிடையாது. மீனும் கிடையாது. அந்தப் பகுதிக்குள்ளே நீல நிற பெயிண்ட் அடிக்கப்பட்டிருந்தது. இது, நீர் பொங்கி வழிவதுபோல காட்டும். இதைப் பார்த்து, விபரம் தெரிந்து சிரித்துக் கொள்பவர்கள், ஹோட்டலுக்குள் இருக்கும் நிஜமான நீச்சல் குளத்தையும், பெயிண்ட் தண்ணிராய் நினைப்பதும் உண்டு.

ஏழு கதவுகளில், எதையாவது ஒன்றைத் திறந்து கொண்டு பார்த்தால், கீழ்நோக்கியும், மேல் நோக்கியும் போகும் பல மாடிப்படிகளையும், ஆழப்படிகளையும் பார்க்கலாம். உள்ளே போய் ஆகாயத்தில் தரை போட்டதுபோல் தோன்றும் கிரவுண்டில் கால் வைத்தால், அந்தக் கால்கள், அரையடி உள்ளே போகும். அந்த அளவிற்கான மெத்தை விரிப்பு. மேலே நட்சத்திரக் குவியல்கள் போன்ற மின்மினி விளக்குகள். பார்க்கும் பக்கமெல்லாம் லிப்டுகள். நோக்கும் இடமெல்லாம் நவநாகரிக மனிதர்கள். கேட்கும் காதெல்லாம் 'டிஸ்ஸிம் டிஸ்ஸிம் பாடல்கள். ஏழெட்டு டெலிபோன்களுடன் மல்லாடும் சிலுக்கு மங்கைகள்.

வரவேற்புப் பகுதிக்கு அருகே, நீண்ட-பெரிய கரும்பலகையில், அம்புக் குறிகளோடு காட்சியளிக்கும் பிளாஸ்டிக் எழுத்துக்கள். அந்த ஹோட்டலில், எந்தெந்த இடங்களில், என்னென்ன நடைபெறுகின்றன

		 இப்பக்கம் கடைசியாக 1 பெப்பிரவரி 2018, 06:37 மணிக்குத் தொகுக்கப்பட்டது.

